
ধৰিল সাবটি মোৰ পাতি-ধৰা ডিঙ্গি;—

যুগুত আশ্ৰয়। আঁটি ধৰি বুকুলই,

পৰিলোঁ চেপেটা হই, স্থিৰ কৰি মনে, 

এহিস মানৱ দেহা, পূৰ্ণমিলনত,

একাঙ্গ বান্ধোনে। প্ৰভুভক্ত লগুৱাটি

প্ৰভু-ভকতিত, আসন্ন লগৰী হই,

দুটি পাৱ শিৰে ধৰি লগতে পৰিল।

অৰ্দ্ধেক সজ্ঞানে মই চাওঁ গজক্ৰীড়া 

এৰি যোৱা বন্তি স’তে। অপেক্ষি মৰণ,

উপস্থিত বিপদৰ প্ৰতি মুহূৰ্ত্তত,

চাওঁ ভাবি সৃষ্টি-লীলা বিধিৰ হাতত।

সামৰিল ক্ৰুদ্ধভাৱ, বস্তি গুৰি কৰি;

আঁতৰিল গজপতি, গজেন্দ্ৰ গতিৰে,

মৰষি যতেক দায় আতুৰ প্ৰাণীৰ।

এৰাই ৰাহুৰ গ্ৰাস, যেনে দিনকৰে

খলকি লগাই মেলে নিজ তেজ ৰাশি;

এই মৰণ গ্ৰাস, কানে-কানমাৰি,

লাগিল খলকি প্ৰাণে, বুকু ঢিপিয়নি।

ক্ষন্তেক নিস্তাৰ মানি, তিনে চোৱাচুই

মৰণৰ আগ-পাচ, সুমৰি নীৰৱে,

প্ৰকাশিলে মনোভাৱ চকু-চাহনিয়ে।

বাজিল প্ৰাণত পূনু, চেতনাৰ শৰ ,

ভয়-বিহ-সনা-গাত। ভৱিষ্য বিপদে

ঘন ছাতনিৰে, অতীত প্ৰকোপ জিনি

